
Brahmeshadharmakritam Shri Krishnastotrarajapathanam

બ્રહ્મેશધર્મકૃતં શ્રીકૃષ્ણસ્તોત્રરાજપઠનમ્

બ્રહ્મોવાચ ।
વરં વરેણ્યં વરદં વરદાનાં ચ કારણમ્ ।
કારણં સર્વભૂતાનાં તેજોરૂપં નમામ્યહમ્॥ ૯૩॥
મઙ્ગલં  મઙ્ગલાનાં  ચ મઙ્ગલં  મઙ્ગલપ્રદમ્  ।
સમસ્તમઙ્ગલાધારં  તેજોરૂપં નમામ્યહમ્॥ ૯૪॥
સ્થિતં સર્વત્ર નિર્લિપ્તમાત્મરૂપં   પરાત્પરમ્ ।
નિરીહમવિતર્ક્યં ચ તેજોરૂપં નમામ્યહમ્॥ ૯૫॥
સગુણં નિર્ગુણં બ્રહ્મજ્યોતીરૂપં સનાતનમ્ ।
સાકારં ચ નિરાકારં તેજોરૂપં નમામ્યહમ્॥ ૯૬॥
તમનિર્વચનીયં ચ વ્યક્તમવ્યક્તમેકકમ્ ।
સ્વેચ્છામયં સર્વરૂપં તેજોરૂપં નમામ્યહમ્॥ ૯૭॥
ગુણત્રયવિભાગાય રૂપત્રયધરં પરમ્ ।
કલયા તે કૃતાઃ સર્વે કિં  જાનન્તિ શ્રુતેઃ પરમ્॥ ૯૮॥
સર્વાધારં સર્વરૂપં સર્વબીજમબીજકમ્ ।
સર્વાન્તકમનન્તં ચ તેજોરૂપં નમામ્યહમ્॥ ૯૯॥
લક્ષ્યં ષડ્ગુણરૂપં ચ વર્ણનીયં વિચક્ષણૈઃ ।
કિં  વર્ણયામિ લક્ષ્યં ચ તેજોરૂપં નમામ્યહમ્॥ ૫.૧૦૦॥
અશરીરં વિગ્રહવદિન્દ્રિયં યદતીન્દ્રિયમ્ ।
યદસાક્ષિ સર્વસાક્ષિ તેજોરૂપં નમામ્યહમ્॥ ૧૦૧॥
ગમનાર્હમપાદં યદચક્ષુઃ સર્વદર્શનમ્ ।
હસ્તાસ્યહીનં યદ્ભોક્તૃ તેજોરૂપં નમામ્યહમ્॥ ૧૦૨॥
વેદે નિરૂપિતં વસ્તુ સન્તઃ શક્તાશ્ચ વર્ણિતુમ્   ।

વેદેઽનિરૂપિતં યત્તત્તેજોરૂપં નમામ્યહમ્॥ ૧૦૩॥
સર્વેશં યદનીશં યત્સર્વાદિ યદનાદિ યત્ ।
સર્વાત્મકમનાત્મં યત્તેજોરૂપં નમામ્યહમ્॥ ૧૦૪॥
અહં વિધાતા જગતો વેદાનાં જનકઃ સ્વયમ્ ।
પાતા ધર્મો હરો હર્તા સ્તોતું શક્તા ન કેઽપિ યત્॥ ૧૦૫॥
સેવયા તવ ધર્મોઽયં પાલને ચ નિરૂપિતઃ ।
તવાજ્ઞયા ચ સંહર્તા ત્વયા કાલે નિરૂપિતે॥ ૧૦૬॥
નિઃશેષોત્પત્તિકર્ત્તાઽહં ત્વત્પાદામ્ભોજસેવયા ।
કર્મિણાં  ફલદાતા ચ ત્વં ભક્તાનાં ચ નઃ પ્રભુઃ॥ ૧૦૭॥
બ્રહ્માણ્ડે બિમ્બસદૃશે ભૂત્વા વિષયિણો વયમ્ ।
એવં કતિવિધાઃ સન્તિ તેષ્વનન્તેષુ સેવકાઃ॥ ૧૦૮॥
યથા ન સઙ્ખ્યા રેણૂનાં તથા તેષામણીયસામ્ ।
સર્વેષાં જનકશ્ચેશો યસ્તં સ્તોતું ચ કે ક્ષમાઃ॥ ૧૦૯॥
એકૈકલોમવિવરે બ્રહ્માણ્ડમેકમેકકમ્ ।
યસ્યૈવ મહતો વિષ્ણોઃ ષોડશાંશસ્તવૈવ સઃ॥ ૫.૧૧૦॥
ધ્યાયન્તે યોગિનઃ સર્વે તવૈતદ્રૂપમીપ્સિતમ્ ।
ત્વદ્ભક્તદાસ્યનિરતાઃ સેવન્તે ચરણામ્બુજમ્॥ ૧૧૧॥
કિશોરં સુન્દરતરં યદ્રૂપં કમનીયકમ્ ।
મન્ત્રધ્યાનાનુરૂપં ચ દર્શયાસ્માકમીશ્વર॥ ૧૧૨॥
નવીનજલદશ્યામપીતામ્બરધરં વરમ્ ।
દ્વિભુજં મુરલીહસ્તં સસ્મિતં સુમનોહરમ્॥ ૧૧૩॥
મયૂરપિચ્છચૂડં ચ માલતીજાલમણ્ડિતમ્ ।
ચન્દનાગુરુકસ્તૂરીકુઙ્કુમદ્રવચર્ચિતમ્   ॥ ૧૧૪॥
અમૂલ્યરત્નસારાણાં સારભૂષણભૂષિતમ્ ।
અમૂલ્યરત્નરચિતકિરીટમુકુટોજ્જ્વલમ્॥ ૧૧૫॥
શરત્પ્રફુલ્લપદ્માનાં પ્રભામોષ્યાસ્યચન્દ્રકમ્ ।
પક્વબિમ્બસમાનેન હ્યધરોષ્ઠેન રાજિતમ્॥ ૧૧૬॥

પક્વદાડિમબીજાભદન્તપઙ્ક્તિમનોહરમ્  ।
કેલીકદમ્બમૂલે ચ સ્થિતં રાસરસોન્મુખમ્॥ ૧૧૭॥
ગોપીવક્ત્રસ્મિતતનું રાધાવક્ષઃસ્થલસ્થિતમ્ ।
એવં વાઞ્છિતરૂપં તે દ્રષ્ટું કો વા ન ચોત્સુકઃ॥ ૧૧૮॥
ઇત્યેવમુક્ત્વા વિશ્વસૃટ્ પ્રણનામ પુનઃ પુનઃ ।
એવં સ્તોત્રેણ તુષ્ટાવ ધર્મોઽપિ શઙ્કરઃ સ્વયમ્॥ ૧૧૯॥
નનામ ભૂયો ભૂયશ્ચ સાશ્રુપૂર્ણવિલોચનઃ ।
તિષ્ઠતોઽપિ પુનઃ સ્તોત્રં પ્રચક્રુસ્ત્રિદશેશ્વરાઃ ॥ ૫.૧૨૦॥
વ્યાપ્તાસ્તત્રાશ્રમે સર્વે શ્રીકૃષ્ણતેજસા મુને ।
સ્તવરાજમિમં નિત્યં બ્રહ્મેશધર્મભિઃ કૃતમ્॥ ૧૨૧॥
પૂજાકાલે હરેરેવં ભક્તિયુક્તશ્ચ યઃ પઠેત્ ।
સુદુર્લભાં દૃઢાં ભક્તિં  નિશ્ચલાં લભતે હરેઃ॥ ૧૨૨॥
સુરાસુરમુનીન્દ્રાણાં દુર્લભં દાસ્યમેવ ચ ।
અણિમાદિકસિદ્ધિં  ચ સાલોક્યાદિ ચતુષ્ટયમ્॥ ૧૨૩॥
ઇહૈવ વિષ્ણુતુલ્યશ્ચ વિખ્યાતઃ પૂજિતો ધ્રુવમ્ ।
વાક્સિદ્ધિર્મન્ત્રસિદ્ધિશ્ચ ભવેત્તસ્ય સુનિશ્ચિતમ્॥ ૧૨૪॥
સર્વસૌભામ્યસંયુક્તં યશસા પૂરિતં જગત્ ।
પુત્રશ્ચ વિદ્યા કવિતા નિશ્ચલા કમલા તથા॥ ૧૨૫॥
પત્ની પતિવ્રતા સાધ્વી સુશીલા સુસ્થિરાઃ પ્રજાઃ ।
કીર્તિશ્ચ   ચિરકાલીના ત્વન્તે કૃષ્ણાન્તિકે ગતિઃ॥ ૧૨૬॥
ઇતિ શ્રીબ્રહ્મવૈવર્તે મહાપુરાણે શ્રીકૃષ્ણજન્મખણ્ડે ।
ગોલોકવર્ણને શ્રીકૃષ્ણસ્તોત્રરાજપઠનં નામ પઞ્ચમોઽધ્યાયઃ॥ ૫॥
બ્રહ્મવૈવર્તપુરાણ । શ્રીકૃષ્ણજન્મ, પૂર્વભાગ । અધ્યાય ૫/૯૪-૧૧૯॥

